
			Na memoria Agustín Fernández Paz, un home necesario que fixo do mundo un lugar mellor.

			.

			E para o meu fillo Darío, que xa camiña por el.

			.

			Berta Dávila

		

	
		
			OMAR

			.

			Ten a marca das rochas nos xeonllos

			porque o seu corazón 

			é de peixes de cores

			e as súas mans

			están feitas da area

			branca

			do Yucatán.

			.

			Cando seu pai marchou

			deixou sen facer o teito da casa

			e unha ferida aberta

			na pel de Omar

			que manca máis que as cunchas

			afiadas

			da praia.

			.

			Por iso el quere ser

			como unha tartaruga

			que viva para sempre

			e que non marche nunca

			demasiado lonxe:

			levar unha coiraza

			que protexa da chuvia

			a todos os que quere.

			.

			México: A súa capital é Ciudad de México. É o sétimo país do mundo con maior diversidade lingüística. Nel fálanse máis de douscentos idiomas, entre eles o español, e máis de sesenta linguas indíxenas recoñecidas como propias. 

			.

			Yucatán: parte de México que forma unha península con grandes praias de area branca e unha enorme variedade de peixes de moitas cores e plantas de distintas clases. A auga do mar é de cor case verde e o clima é moi cálido.

		

	
		
			EFRAÍN

			.

			Cando aínda non hai luz

			mergulla as mans na terra do Altiplano

			e as súas orellas tremen

			debaixo do lluchú.

			.

			Acariña con mimo

			a pel húmida e fría das patacas soterradas

			e imaxínaas estrelas

			brillantes

			no seu prato de sopa.

			.

			Soña que un día

			sexan balóns de fútbol

			e cunhas botas novas

			para xogar.

			.

			Efraín nunca coñeceu o mar

			nada máis que nas fotos

			dun libro da escola,

			e non sabe de cumios

			máis altos

			que os dos Andes

			para soñar con eles.

			.

			Perú: é un país situado en América do Sur. A súa capital é Lima. Foi berce de civilizacións moi antigas, como a dos Incas. As súas paisaxes son ricas e diversas, desde a costa á selva ou grandes cumios. Fálanse moitas linguas, entre as que destacan o aimara e o quechua.

			.

			Andes: Cadea de montañas que atravesan todo un lado de América do Sur e distintos países, entre os que se atopan Perú, Chile ou Arxentina.

			.

			Altiplano: Rexión moi extensa de América do Sur que se atopa moi elevada sobre o nivel do mar, como as montañas máis altas, pero que é totalmente chá. A isto chamámoslle meseta. Abrangue distintos países, entre eles Perú.

			.

			Lluchú: gorro tradicional do Altiplano peruano, de moitas cores e feito de alpaca ou de la. Cobre as orellas e protexe do frío.

